
	ГАСЛАН 

	“Улсын хэвлэлийн газар” Улаанбаатар хотноо 1979 онд эрхлэн хэвлүүлсэн В. Шукшин: “Ийм нэгэн залуу” (Тууж, өгүүллэгийн түүвэр) номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

С. Бадраагийн орчуулга

	 


ГАСЛАН

	Зун агийн үнэр толгой эргэм анхилах тийм үе байдаг. Ялангуяа шөнийн цагаар яагаад ч юм илүүтэй анхилмуй. Сартай саруулхан шөнө чимээ имээ огт үгүй, сэтгэл дотор уужим, залхуутай байдаг болой. Тийм цэлгэр, саруулхан, адармаатай шөнө нэг л эрх дураар, сортоотой, тааламжтай бодогдоно. Сэтгэлд юм ороод, юм хүлээгээд ч байгаа юм шиг нэг л ондоо. Ногооны хашааны ард даливсны дунд ганцаар нуугдан суухад сэтгэлийн дотор жигтэй нууцгай баяр ургаж, зүрх шимширнэ. Харин тийм шөнө хүний амьдралд цөөхөн тохиолдох нь харамсалтай. 

	Нэг тийм шөнө насан турш миний санаанаас гардаггүй юм. 

	Тэгэхэд би арван хоёртой байжээ. Би ногооны хашаан дотор өвдгөө тэврээд нүдний нулимс гоожтол сар өөд ширтэн сууж байв. Гэтэл гэнэт ойрхон хэн нэгэн сэмхэн уйлж байхыг би сонсов. Эргэн харвал манай айлын өвгөн Нечаев харагдав. Тэр жижигхэн биетэй хорчгор туранхай өвгөн урт гэгчийн зотон цамцтай явж байв. Учиргүй уйлж бас амандаа юм үглэнэ. 

	Нечаев өвгөний эмгэн дуугай, номхон, хөгшин нас бараад гурав хонож байв. Үр хүүхэд нь тарж явсан болохоор тэд хоёулхнаа суудаг сан. Нечаевын хөгшний тухай амьд байхад нь ч чимээ гарсангүй билээ. Нэг өглөө л улс «Нечаевын хөгшин өнгөрчхөж гэнэ ээ» гэж ярилцсан агаад тэр даруй нүх ухаад л булчихсан хэрэг. Тэр ямаршуу янзтай эмгэн байсныг тэгэхэд би үнэндээ мартчихсан байлаа. Тийм нэгэн эмгэн ногооны хашаан дотуур явж, «Цып цып!» гэж тахиа шувуугаа дуудан явдаг байж билээ. Гадуур явдаггүй, хүн амьтантай ам мурийдаггүй ийм нэгэн байгаад л нас барж билээ. 

	... Гэтэл орь ганцаар хүн юутай зовлонтой байдгийг би тэр нэгэн саруулхан шөнө олж мэдэж билээ. 

	Би доошоо навтайн нуугдав. Нечаев өвгөн том палбигар гараар нүдээ нухлан яаралгүй явах агаад өвдөгтөө хүрсэн урт гэгчийн цамц нь сарны туяанд онц тод цайран харагдаж байв. Нечаев өвгөн тэрүүхэнд ойрхон суугаад,

	— Одоо би жаахан тайтгарч үзье... хоёулаа эвтэй сайхан ярилцъя гэж өгүүлэхийг үзвэл нулимсаа яагаад ч барьж чадахгүй байгаа бололтой. Түүний өгүүлэх нь, — Би яахыгаа мэдэхгүй гурав хоног зовлоо. Юм хийх гэхэд тэнхээ тасраад байна аа гээд яльгүй тайтгарав бололтой,

	— Параскопья минь ээ, би туйлын ихээр гашуудаж байна. Чи яагаад эцсийнхээ үгийг хэлсэнгүй вэ? Надад гомдож явсан тал байна уу? Тийм бол уг нь хэлчихсэн бол дотор аятайхан байх сан даа. Тэрнээс биш одоо бодохоос л... Тэгээд чамайгаа бусдын адил сайхан угааж ариутгаад, сайхан хувцаслаад оршуулсан шүү. Сергей гуай авсыг чинь хийсэн. Харин улс амьтан тийм олон цуглаагүй шүү. Гэсэн ч цагаалга чанасан. Чамайгаа Давыдовнагийн хажууд тавьсан даа. Их сайхан хуурай газар. Би ч өөртөө тэр газрыг хараад авсан. Би одоо ганцаараа яахыгаа мэдэхгүй боллоо. Муу байшингаа таглаж хадаж орхиод Петька хүү дээрээ очдог юм бил үү? гэтэл бас осолтой доо, хүү ч яах вэ, бэр хэцүү шүү дээ. Элдвийн юм хэлэхгүй ч гэсэн өгсөн хоол нь хоолойгоор давахгүйг чи мэднэ дээ. Ийм л нэг зовлон байна. Гэвч чи юу хэлмээр байна? гээд таг дуугай болчхов. 

	Миний айдас хүрээд явчихлаа. Өнөө нас барсан эмгэн нь одоо л дуугарч юм ярих нь дээ гэж би бодов. Гэтэл Нечаев өвгөн,

	— Хаана толгой хоргодохыгоо одоо л мэргэлж байна даа. Ер боомилж үхсэн ч хамаагүй санагдаж байна. Урьд шөнө жаахан зүүрмэглээд орхисон чинь чи ногооны хашаан дотуур өндөг цуглуулаад явж байх юм. Тэгээд харсан чинь өндөг ч биш юм аа, тахианы олон дэгдээхэй түүж нэг нэгээр нь үмхлээд байх юм. Ай бурхан минь, айгаад сэрчхэв ээ! Тэгээд чамайгаа байхгүй гэдгийг мартаад дуудаж сэрээх гэсэн шүү! гээд өвгөн бас л их чангаар уйлж гарав. Миний нуруу руу хүйт оргиод явчхав. Өвгөн Э-э-э! У-у-у гэж уйлж байгаад, — Тэгээд чи яваад өгөх нь тэр үү? Намайгаа яана ийнэ гэж бодсонгүй юу? Чи наддаа үг хэлсэн бол би хот ороод оточ залаад ирэх байсан юм даа... Улс амьтан эдгэрээд л байдаг шүү. Тэгсэн чинь чи минь ганц үг хэлж чадсангүй өнгөрчихлөө дөө. Би ч тэгж бас чадна аа... гэж Нечаев өвгөн нусаа нийж, нулимсаа арчин санаа алдаад, — Праскопья минь ээ, наана чинь хэвтэхэд хэцүү юм уу? Эргэж ирмээр санагдах юм уу? Чи лав зүүдлэн хэвт ээ биз. Зүүдэл, зүүдэл, гэхдээ ерийн нэг юм зүүдэлж байгаарай. Тэр амьд дэгдээхэй энэ тэрийг зүүдлэх айхтар юм байна шүү! Гэтэл... гээд хэдэн үг шивгэнэн хэлэхийг би олж дуулсангүй... Би нэн нүгэлтэй чивэлтэй юм бодоод байна аа. Юу гэвэл, оршуулсан хүнийг ухаж гаргах явдал байдаг гэж дуулсан юм байна. Краюшкинод нэг эхнэрийг ухаж гаргахад ёолж байсан гэдэг. Уг нь нөхөр нь хоёр шөнө очиж чагнахад чимээгүй л юм шиг байдаг байж. Гэтэл малтаж үзмээр санагдаад байж... Ер нь зарим үес хүн айхтар нойронд дарагдаад бөх гэгч унтаж орхиход улс түүнийг үхсэн гэж боддог юм гэнэ лээ шүү... гэтэл цаад хүн нь үхээгүй унтчихсан байдаг гэнэ лээ... 

	Энэ үгийг дуулаад миний айдас бүр ч ихээр хүрэв. Сэмхэн мөлхөж ногооны хашаанаас гараад өвөө дээрээ гүйж очоод энэ бүхнийг ярилаа. Өвөө маань ч хувцаслаж бид өнөө ногооны хашааны ард хүрч очив. 

	— Тэр чинь ганцаараа яриад байгаа юм уу, цаад эмгэнтэйгээ яриад байгаа юм уу? гэж өвөө асуув. 

	— Цаад эмгэнтэйгээ яриад байгаа юм аа. Би одоо яах вэ, ийх вэ гэж зөвлөөд байгаа юм гэж би хэлэв. 

	— Хөгшин ухна чинь одоо л солиорох нь. Нээрэн ухаж магадгүй шүү. Согтуу юм биш биз?

	— Согтуу биш. Согтохоороо дуу дуулаад тэнгэр бурхан гэж яриад байдаг юм. Би мэднэ ээ. 

	Нечаев өвгөн бидний хөлийн чимээгээр дуугүй болчхов. 

	— Хэн бэ? гэж манай өвөө чанга асуув. 

	Нечаев өвгөн дуугарсангүй. 

	— Чи хэн бэ? гэж асууж байна шүү!

	— Хэнээр нь чи яах нь вэ?

	— Чи Нечей мөн үү?

	— Тэгээд... 

	Биднийг очиход Нечаев өвгөн татар хүн шиг завилан суугаад бид хоёрыг өлийж харахыг үзвэл их л дургүй байгаа бололтой. 

	— Энд чинь ондоо хэн байсан бэ?

	— Хаана?

	— Энд... чамайг хүнтэй яриад байхыг би дуулсан. 

	— Тэр чамд падгүй. 

	— Чамайг модоор зодоод хөөж орхино шүү! Хөгшин хүн байж галзуурах нь уу!.. Ингэж суухаас ичихгүй байна уу?

	— Би эмгэнтэйгээ үг ярьж байгаа болохоос бусдад саад хийгээгүй. 

	— Хэнтэй гэнэ ээ? Тэр чинь одоо байхгүй. Тэр чинь үхээд газарт булагдсан байхад... 

	— Эмгэн маань надтай үг яриад байгаа юм. Би дуулаад байгаа юм даа. Бидэнд садаа хийх явдалгүй. Үүгээр явж хүний яриа чагнаад... 

	— Алив явъя гэж манай өвөө Нечаев өвгөнийг өргөн босгож, — Манайд очъё. Манайд нэг лонх нэрмэлийн юм бий. Түүнийг хуваагаад балгаж орхивол дотор чинь онгойно... гэв. 

	Нечаев өвгөн татгалзсан ч үгүй. 

	— Түнш минь, хэцүү хүнд байна шүү, арга алга! гэж Нечаев өвгөн бидний урд ороод бүдчин бүдчин нулимсаа арчин арчин явав. Уй гашуудалд дарагдсан тэр хорчгор өвгөний хараад би ч уйлчхав. Гэхдээ өвөө зодож магадгүй гэж би нэн ч сэмхэн уйлж явав. Би Нечаев өвгөнийг туйлын их өрөвдөж байв. 

	— Хэнд хөнгөн байх вэ дээ? Хайрт хүнээ газарт булсан хүн яагаад сэтгэл амар байх вэ? Гэвч тэглээ гээд уй гашуудлаасаа болж хажууд нь зэрэгцэж хэвтэх гээд байвал юу болно? Тэгвэл би олон удаа хэвтэх байлаа. Тэсэж үз. Сэтгэлээ чанга барь гэж манай өвөө Нечаев өвгөнийг тайтгаруулж байв. 

	— Хайран юм. 

	— Хайран байлгүй яах вэ... Гэвч уйлж унжаад ямар ч нэмэргүй. Зовлонг амсаад л өнгөрөх хэрэгтэй. Тэгээд өөрөө бас хөлөө жийж орхино шүү дээ. 

	— Энд нэг юм бүлэгнэж тээглэчихсэн юм шиг санагдаад юугаар ч тайлагдахгүй юм. Архи ч балгаж үзлээ тус болсонгүй. 

	— Тус болно оо. Петька маань яагаад ирсэнгүй вэ? Тэр ч хол суудаг юм даа. Нөгөөдөх нь яасан бэ?

	— Ажлаар яваад өгсөн. Ай түнш минь, бэрх байна даа. Би ингэнэ гэж огтхон ч бодсонгүй... 

	— Бид ер нь тийм. Хүнийг амьд байхад огт санаанд орохгүй, үхсэн хойно нь хайран санагдаад байдаг. Гэвч уй гашуудлаасаа болж галзуурах гэдэг бол мөн... тэнэг явдал юм. 

	Тэрхэн мөчид миний хувьд өнөө намуун тунгалаг шөнө, өнөө сайхан бодол санаа алга болж, мөнөөхөн үл ойлгогдох гэгээн баяр хөөр ч унтрав. Хорчгор жижигхэн өвгөний уй гашуудал ертөнцийн сайн сайхан бүхнийг хааж орхив. Гагцхүү агийн эрс гашуун үнэр хэвээр анхилж байсан шиг санагдана. 

	Тэр шөнө Нечаев өвгөн манайд хонов. Хоёр өвгөн газраар дэвсгэр засаж дах нөмрөөд унтсан юм сан. Чингээд би чамд нэг болсон явдал ярьж өгье гээд манай өвөөгийн ярьсан нь,

	— Чи байлдаанд яваагүй болохоор байлдааны газар ямар байдгийг мэдэхгүй байна. Тэнд үүнээс долоон дор байдаг. Ийм нэг явдал болсон юм сан. Юу гэвэл би эмнэлгийн албанд зүтгэж, шархтай цэргүүдийг ар тал руу зөөдөг байлаа. Нэг удаа студебеккер машин пиг дүүрэн шархтай цэрэг ачиж хөдөллөө. Хөөрхий шархтай цэргүүд ёололдон, аяархан яваач гэж гуйна... Манай жолооч Миколай Игранев гэгч миний үеийн нэг хүн аль болохоор донсолгохгүй явахыг хичээнэ дээ. Гэвч бас аажуу явж болохгүй, яагаад гэвэл манайхан ухарч байлаа. Нэг замын салаан дээр хүрээд иртэл нэг хөнгөн тэрэг зогсож байна. Тэгсэн чинь нэг дарга зогс гэж байгаа бололтой гар өргөөд даллаж байна. Бид замд ёстой эвэртэй чөтгөр тааралдсан ч огт зогсож болохгүй гэсэн хатуу тушаалтай явсан юм сан. Зогсохгүй нь ч зөв юм. Юу гэвэл тэнд шархтай цэрэг зөндөө. Цөм хэвтчихсэн хүлээж байв. Бид ямар давшиж явсан биш, ухарч явсан улс. Нөгөө хөнгөн тэрэгний хажуугаар өнгөрөөд туучхав аа. Тэгсэн чинь өнөө хөнгөн тэрэг хойноос гүйцэж ирлээ. Цэргийн дарга ч зам дээр зогсоод гар буу гаргах нь тэр. Яах ч аргагүй зогсов оо. Тэгсэн чинь тэр цэргийн дарга нэг хүнд шархтай цэрэг дайж, өөрснөө ондоо тийш явах учиртай юм байжээ. Бид өнөө гар буу тулгадаг даргатай хамжиж байж шархтай цэргийг машин дээр арайхан гаргалаа. Жолоочийн кабинд бас нэг айхтар хүнд шархтай ахмад явааг хэлэх үү. Миколай маань өрөөсөн гараар өнөө ахмадыг түшиж, нөгөө гараараа машинаа жолоодож явав. Нөгөө замаас ачсан хөвгүүн хөөрхий их л шаналан явлаа. Толгой нь бөөн цус нөж болж хатаж хоцорчээ. Энэ хөвгүүнийг ч амьд хүргэж чадахгүй юм байна гэж би бодлоо. Тэр хөвгүүн бол сая л сахал үс нь ургаж яваа залуухан дэслэгч хүн байлаа. Би толгойг нь өвдөг дээрээ тавиад түшисхийгээд явавч ямар тус байх вэ!.. Цэргийн эмнэлэгт ч хүрэв. Өнөө олон шархтай улсаа ч буулгав... гэж яриад манай өвөө аягүй янцаглан, дуугай болчхов. Тамхиа асаагаад, Миколай жолооч ч хамжиж өнөө шархтай цэргүүдийг буулгалцав. Би өнөө залуухан дэслэгчийг өргөж өгөхдөө, «Наадах чинь хөөрхий өнгөрчих шиг боллоо» гэлээ. Миколай жолооч дэслэгчийн нүүрийг ширтчихэв ээ. Ай базарваань... гээд өвөө бас л таг дуугай болчхов. Их л удаан дуугарсангүй. 

	— Хүү нь байж уу? гэж Нечаев өвгөн аяархан асуув. 

	— Хүү нь байж. 

	— Ай бурхан минь!

	— Хээ бас... гэж өвөө хамраа шуухитнуулав. 

	— Тэгээд яасан бэ?

	— Оршуулсан даа... Дарга нар Миколайд долоо хоногийн чөлөө олгож гэрт нь хариулсан. Гэртээ хариад хүүгээ оршуулчхаад ирлээ гэж эхнэртээ хэлээгүй байна билээ. Бичиг баримт, одон тэмдгийг нь далд нууж орхиод гэртээ долоо хоног хэртэй болоод буцаж ирсэн юм даа. 

	— Яагаад хэлээгүй юм бол?

	— Яаж хэлэх вэ! Сураггүй хэвээр байвал бас ч нэг горьдлого байдаг. Харин палхийтэл шууд хэлчихвэл... Тэгээд хэлж чадсангүй. Хэлье гэж хэд дахин бодоод хэлж чадалгүй ирсэн юм даа. 

	— Бурхан минь, бурхан минь! гэж Нечаев хэдэнтээ санаа алдаж,, — Өөрөө амьд гарсан болов уу? гэв. 

	— Миколай юу? Мэдэхгүй. Бид тэндээс хоёр ондоо газар хуваарилагдсан юм сан. Нэг ийм явдал болж билээ... Хүүгээ гэж хэлэхэд амархан. Тийм залуу хүнийг... 

	Хоёр өвгөн чимээгүй болов. 

	Анир чимээгүйн дунд сарны жавхлантай туяа цонхоор харван гийгүүлнэ. Баяр юм уу гуниг алин болохыг бүү мэд туяаран гийнэ.

